
Sommar


 

Hageslangen rykker til då vatnet blir skrudd på inne i huset. Eg grip rundt han, held stramt slik at han ikkje skal kveile seg og sprute i alle retningar. Temperaturen går ned i den solvarme gummien. Kulda fer gjennom hendene. Trykket er litt for høgt, men vi har ei slik kran som ikkje kan regulerast. Det er vatn eller ikkje vatn. Eller kanskje er det berre slik når Adrienne skrur på vatnet, det er stort sett ho som gjer det. Heldigvis har vi kjøpt nytt hovud til slangen. Strålen blir mjuk og dusjar plantene i staden for å spyle dei. Året før la dei nysådde solsikkene seg flate utover den våte jorda, mange blei liggande til dei skrumpa inn og gjekk i eitt med underlaget. Nå står skota sterke og rake, svaiar berre roleg i vasstrålen. Eg vil at dei skal bli lange, høgare enn eg, med tjukke stilkar som ikkje brekker når sommarregnet høljar ned i juli.

Solsikkene som overlevde i fjor, nådde meg berre til kneet. Først i byrjinga av september kom blomane. Hausten tok knekken på både stenglar og blomekroner få dagar etter. Ingen frø å hauste frå dei vasne, brune blomane. Vi burde ha ete frøa i staden for å legge dei i jorda. Solsikkefrø er fulle av sunt plantefeitt. Men Adrienne seier vi må så for å få.

Småfuglane deltar også i hagearbeidet, plantar frø både her og der rundt fuglebrettet. Adrienne pleier å køyre over nyskota med grasklipparen. Eg køyrer rundt. Adrienne seier det blir buskete på plenen når eg klipper. Ho forstår ikkje at eg prøver å spare blomane til seinare.


 

Adrienne drog på jobb allereie halv sju. Tysdag er ein travel dag for henne. Pensjonistane kjem først for å strekke på stive hofter og smilemusklar. Etter det tar Adrienne imot ei gruppe barnehageungar før lunsj. Ungane er mest interesserte i hundepositurane, og kallar yoga for hundeleiken. I lunsjen kjem lærarane for å meditere med mat i munnen. Kommunen prøver å aktivisere alle etter at Adrienne la fram tilbodet sitt framom full kommunestyresal. Når skulen er over for dagen, kjem ei gruppe elevar frå mellomtrinnet som ein del av kulturskuletilbodet. For meg verkar det kaotisk å instruere så mange ulike menneske i løpet av ein dag. Ingen av oss er spesielt glad i menneskegrupper, men Adrienne går betre inn i den sosiale rolla si enn eg gjer. Eg held meg heime når eg kan. Låg i senga til halv ti i dag, og nå har eg rydda i plantene og er klar til å ta ein pause.

På trappa står pengetreet mitt, Dollar. Eg set meg ned med han, stryk støv av dei største blada. Dei er raudlege i kanten, liknar glansfulle tunger. Støvet klistrar seg til fingrane. Eg rullar små pølser, blåser dei bort. Eg skulle ønske Dollar var magisk og kunne legge myntar under puta mi, i staden for dei klumpete blada han mistar i vindaugskarmen. Vinteren er lang og mørk for oss levande. Snøen ligg gjerne frå slutten av september til byrjinga av mai her i fjellbygda, nokre månadar lenger enn nede i dalsøkka. Sju månadar med kulde. Sola varmar godt for første gong i dag, og eg følte at Dollar også måtte få komme seg litt ut. Han bur i ei stygg, brun potte som eg kjøpte på eit garasjesal då eg var tjue. Før eg fekk Dollar, brukte eg potta til steikespadar og sleiver på kjøkkenet.

Sola smaker agurk i isvatn, og huda mi luktar steikt. Eg liker lukta, ho minner meg om barndommen. Ingen andre luktar det same som eg, og eg luktar berre slik når sola har skine på armane mine i over ti minutt. Det er ikkje lukta av solkrem, men noko som finst i meg. Adrienne luktar heilt annleis, men eg liker hennar lukt også. Hennar sollukt er friskare enn mi. Eg er meir som eit bål ein sein sommarkveld.

Nattefrosten kan framleis komme, eg må ikkje gløyme å ta Dollar inn om kvelden. Slike væskefylte blad toler ikkje at kulda bit, då sprekk plantehuda som kokt kjøttpølse. Nå skal det seiast at eg har ete sprokne vegetarpølser også, det var eit uhell at dei sprakk, pølsene skrumpa inn og visna så snart eg tok dei ut av omnen. Blada på pengetreet ville også ha visna om dei sprakk. Dei ville ha snurpa seg saman, for så å bli blaute og ekle.

Ei tid tilbake hadde eg ei aloe vera-plante. Ho var berre i startfasen av livet, men eg hadde ambisjonar for henne. Adrienne og eg skulle ha henne på soverommet, for eg hadde lese ein stad at slike som ho reinska lufta så godt. Artikkelen meinte at aloe vera sleppte ut oksygen når det var mørkt, i motsetning til andre planter. Slike tankar går heilt imot det eg lærte om fotosyntesen på ungdomsskulen, men kva er ein regel utan unntak? Soverommet er ein slik stad ein kanskje gløymer å vatne kvar veke, og då var det heldig at dama i blomebutikken insisterte på at denne planta mest ikkje skulle ha vatn.

Hovudgrunnen til å kjøpe aloe vera var openbert den medisinske faktoren. Om eg luka ugras og kom borti brennesle, eller om eg skulle gløyme å smørje solkrem på skuldrene, kunne eg berre knekke av ein bit aloe vera og vere kvitt svien. Men slik gjekk det ikkje.

Eg hugsa å vatne henne i starten, grundig gjennomvatning. Og så trekte vi gardinene for. Det var ein kald vinter, og vi brukte tjukke gardiner som isolasjon mot trekken frå det gamle vindauget. Vekene gjekk, og Adrienne byrja å klage over ei vond lukt på soverommet. I starten tenkte eg at det var oss. Vaksne kroppar som pustar når dei søv. Men det blei verre. Vi leitte etter gløymde epleskrottar under senga og i nattbordskuffane, bytte sengetøy to gongar i veka, snudde madrassen på jakt etter fuktskadar. Ein dag var det så ille at eg var sikker på at noko hadde døydd i veggen, frykta at vi måtte flytte. Eg trekte frå gardinene for å lufte, sjølv om det var femten minusgradar ute og heile huset var kaldt som sløydsalen på barneskulen. Der stod den mugne aloe vera-planta.

Slik skal ikkje Dollar ende opp. Rotne sukkulentar luktar revefarm.


 

Då vi var barn, sykla søstera mi Hilde og eg ofte langs grusvegane i heimbygda. Heimbygda ligg nokre mil sør for fjellbygda eg bur i nå, i nabokommunen. Gjennom heimbygda gjekk ein trafikkert hovudveg med asfalt, resten av vegane var grus. Bygda låg i ein lang dal mellom fjellkjeder fulle av høge toppar som dei sprekaste innfødde stadig skulle gå opp på. Dei gjorde sport ut av det, og kommunen arrangerte konkurransar for dei som klarte å komme seg opp på flest toppar i løpet av sommaren. Sykling passa oss betre, og det var slike sykkelturar vi tok når mamma sa at vi hadde godt av frisk luft, kanskje fordi ho ville sjå ein dobbel episode av dei såpene som blei sende på dagtid. Ikkje barnevennleg, sa mamma når vi prøvde å sette oss ned med henne. Frisk luft er barnevennleg.

Mamma meinte det var tryggare å sykle på grus enn på asfalt. For min del var det ikkje stor forskjell, eg tryna med sykkelen på alle typar underlag. Eller eg fekk ikkje ansiktet i bakken, berre kne og hender. Teknisk sett har eg aldri tryna. Underlaga er vonde på ulike vis. Asfalten lagar reinare sår, som brannskadar. Grusen grev seg inn i handflatene og kneskålene, og må pirkast ut, noko som kanskje er hakket meir interessant. I alle fall når ein kan fortelje om det etterpå.

Ein dag sykla vi litt lenger. Hilde var blitt kjent med ein på skulen, Torsten. Eg trudde først han heitte Torsken, men det var visst berre nokre ungar som kalla han det. Hilde viste meg skulebildet av han, ho hadde det i lommeboka. Torsten var blond, hadde smal kjeve og grøne auge. Håret var klipt i ein bolleklipp rett over øyra. Han hadde gul hettegenser. Likna han på ein fisk? Eg såg det ikkje. Han var kanskje litt kvit i huda, det var alt.

Torsten hadde fortalt Hilde om garden han budde på. På den tida var pelsindustrien sosialt akseptert, sjølv om eg aldri såg nokon med pelskåpe. Kanskje blei pelsane sende til byane, eller til utlandet eller til filmsett. I bygda vår dreiv dei fleste med rev framfor mink, og gjerne raudrev. Raud revepels har eg eigentleg berre sett om halsen på adelege damer og teikneserieskurkar.

Vi kunne lukte revefarmen lenge før vi var framme. Hilde demonstrerte korleis vi skulle puste mellom tennene, for lukta var vond i nasen, og insekta sverma tjukt rundt oss. Vi ville ikkje risikere å svelge fluger. Eg frykta at flugene ville legge egg i magen min om eg svelgde dei levande, og når eg minst venta det, ville dei komme svevande ut av munnen, krypande ut av nasen, augekrokane eller øyra, eller kravlande under huda. Eg mistenker at denne frykta hadde sitt opphav i ei tidlegare hending: Hilde smugla heim ein videokassett av Mumien i coveret til ein barnefilm, trur det var Vi på Saltkråkan, det gjekk mykje i svensk film frå mammas oppvekst heime. Hilde sette på filmen i kjellarstova, skrudde lyden så lågt at vi måtte skjerpe høyrselen. Mamma fekk aldri vite noko om dette, men det hende eg vakna midt på natta og trudde at eg var mumifisert fordi eg hadde vikla meg inn i dyna.

Framme på garden lukta det så sterkt at det minte om når bøndene gjødsla dei store jorda i sentrum, berre at lukta av rev riv annleis i nasen. I starten var det tungt å puste, men ein kan venne seg til det aller meste. Bonden, eg trur han heitte Tallak, måtte ha høyrt knitringa frå sykkelhjula opp den siste bakken. Han møtte oss i gardstunet. Tallak var ein breiskuldra mann som lukta snus og handhelsa på barn. Han var kledd i blå kjeledress med brune kne. Eg lurte på om det var møkk, spurde ikkje. Han ønskte oss velkomne, sa noko om kor fint det var med unge menneske som interesserte seg for gardsdrift. Hilde jatta med, sa at Torsten hadde fortalt om garden, og at ho syntest det verka spennande, og kanskje vi kunne få ta ein runde og sjå på revane? Ho var brått blitt så vaksen. Var det slik ho var på skulen? Var det slik ein blei når ein starta på ungdomsskulen, slik at ein plutseleg kunne snakke med vaksne som om det var naturleg?

Tallak smilte så breitt at overleppa klemte brun væske ut av snusen. Det rann nedover framtanna. Han peikte og forklarte. Eg såg trollbunden på revane, Hilde såg etter noko anna. Det kribla i magen, og eg greip etter handa til Hilde. Revebura var store og firkanta, todelte. Nokre av revane låg stille i eit hjørne, såg nesten daude ut allereie. Andre knurra og flekte tenner, og nokre hoppa og dansa rundt i bura. Det var dei som var finast å sjå på.

Brått hoppa Torsten fram frå bak eit bur, og eg skvatt til og skreik. Han lo av meg, blotta dei skeive tennene sine, sa til Hilde at veslebroren hennar var ei skikkeleg pyse og dytta meg hardt i skuldra. Det gjorde vondt, og eg var oppskaka, så eg byrja å grine. Hilde greip om handa mi og drog meg bort frå revane. Ho ropte bak seg at veslesøstera hennar var jente sjølv om ho hadde kort hår. Ho la også til at eg var ti gongar snillare enn Torsten. Bonden berre såg på, kanskje han også hadde trudd at eg var ein gut. Hilde sykla framom meg heile vegen heim. Trur ho hadde gløymt å puste riktig, for eg kunne høyre at ho snufsa. Det var sikkert lukta som svei.

I ettertid skjønte eg at lukta på revefarmen er den same som død. Ho stamma truleg frå den rotnande kjøtthaugen av flådde revar. Eg hadde skimta haugen i skråninga bak låven. Bonden trong berre skinnet, og resten av dyret var avfall. Ingen et revekjøtt. Det er mat for larver, biller og nokre desperate fuglar. Seinare kjende eg igjen lukta av kadaver då vi fann ein daud hare bak ein busk i skogen, og den gongen det rådyret blei skylt i land på badestranda. Daude menneske skal visst lukte meir som ostepop, trur det er bakteriefloraen på huda som gjer det.

